
 
 
 
 
 
 
 
 
 
 

ᓱᓕᓪᓗᑎᒃ ᑎᑎᕋᖅᓯᒪᔪᑦ:  
ᑎᖕᒥᐊᓄᑦ (Avian-ᖑᓂᕋᖅᑕᐅᓪᓗᓂ) 
ᖃᓂᒪᓐᓇᐅᕙᒃᑐᖅ ᐃᓄᐃᓪᓗ 
ᖃᓄᐃᙱᑦᑎᐊᕈᓐᓇᕐᓂᖏᓐᓄᑦ 
 
 
ᑭᓲᕙ ᑎᖕᒥᐊᓄᑦ ᖃᓂᒪᓐᓇᖅᑐᖅ? 
ᑎᖕᒥᐊᓄᑦ ᖃᓂᒪᓐᓇᖅᑐᖅ ᐋᓐᓂᐊᖑᕗᖅ ᓴᖅᑭᑎᑕᐅᕙᒃᖢᓂ ᖃᓂᒪᓐᓇᖅᑐᓂᑦ ᖁᐱᕐᕈᓂᑦ 
ᐱᔭᐅᓯᒪᕙᒃᑐᓂᑦ ᓯᐊᒻᒪᒃᑎᑕᐅᕙᒃᖢᓂᓗ ᑎᖕᒥᐊᖑᖃᑎᒌᓄᑦ. ᐊᔾᔨᒌᙱᑦᑐᕈᓘᔮᓘᕗᑦ ᑎᖕᒥᐊᓄᑦ 
ᖃᓂᒪᓐᓇᐃᑦ. ᑕᒪᕐᒥᑲᓴᒃ ᐃᓚᐃᓐᓇᖏᓐᓂᒃ, ᑕᑯᒃᓴᐅᓂᐊᕌᖓᒥᒃ, ᐅᔾᔨᕐᓇᖅᑐᓂᒃ ᐋᓐᓂᐊᕆᔭᐅᔪᓂᒃ 
ᑕᑯᒃᓴᐅᑎᑦᑎᕙᒃᑐᑦ ᑎᖕᒥᐊᓂ. ᐅᓇ, ‘H5N1 high pathogenic’ ᖃᓂᒪᓐᓇᖅ – ᑖᓐᓇᓗ ᐱᕙᓪᓕᐊᔪᑎᒍᑦ 
ᑐᓴᖅᑕᐅᕙᒃᖢᓂ -- ᐊᔾᔨᐅᙱᓚᖅ ᓲᖃᐃᒻᒪ ᑎᖕᒥᐊᓂᒃ ᐊᒃᓱᐊᓗᒃ ᖃᓂᒪᑎᑦᑎᕙᒃᑐᖅ ᑐᖁᑎᑦᑎᒐᔪᒃᖢᓂᓗ. 
ᒐᕙᒪᒃᑯᑦ ᖃᐅᔨᓴᖃᖅᑕᖅᐳᑦ ᑲᖑᕐᓂᒃ ᐊᓯᖏᓐᓂᒡᓗ ᑎᖕᒥᐊᓂᒃ ᓄᓇᕗᒻᒧᓪᓗ ᑎᑭᑉᐸᒃᑐᓂᒃ ᑖᔅᓱᒧᖓ 
H5N1-ᒧᑦ ᓲᖃᐃᒻᒪ ᐃᒪᓐᓇᐅᑐᐃᓐᓇᕆᐊᓕᒃ, ᑕᒪᒃᑯᐊ ᑎᖕᒥᐊᑦ ᖃᓂᒻᒪᓯᓖᑦ ᑕᒪᐅᖓ ᑎᑭᑐᐃᓐᓇᕆᐊᓖᑦ 
ᐋᕗᕆᑲ-ᒥᙶᕐᓗᑎᒃ ᔫᕈᑉ-ᒥᓪᓘᓐᓃᑦ. 
 
ᐃᓄᐃᑦ ᑎᖕᒥᐊᑦ ᖃᓂᒪᓐᓇᖅᑐᖁᑖᓂᒃ ᐊᐃᑦᑐᕐᓗᒃᑕᐅᔪᓐᓇᖅᐹᑦ ? 
ᑕᒪᑐᒪ ᖁᐊᖅᓵᕐᓇᕐᓂᖓ ᒥᑭᑦᑐᑯᓘᕗᖅ ᓲᖃᐃᒻᒪ ᐃᓄᐃᑦ ᐊᐃᑦᑐᕐᓗᒃᑕᐅᓴᕋᐃᙱᑦᑐᑦ ᑎᖕᒥᐊᑦ 
ᖃᓂᒪᓐᓇᖅᑐᖁᑖᓄᑦ. ᐃᓄᐃᑦ ᖃᓂᒪᓕᓂᖅᑖᕈᓐᓇᖅᐳᑦ ᑲᓴᓗᒃᑯᑎᒃ ᐋᒃᑐᖅᓯᓐᓂᕈᑎᒡᓘᓐᓃᑦ 
ᖃᓂᒪᓂᓕᖕᓂᒃ ᑎᖕᒥᐊᓂᒃ ᐊᒃᑐᖅᓯᓐᓂᕈᑎᒡᓘᓐᓃᑦ ᐊᓇᖏᓐᓂᒃ. ᑕᐃᒪᐃᓐᓂᐊᕐᓗᓂ ᐃᒪᓐᓇᐅᒐᔪᒃᑐᖅ, 
ᐱᔭᐅᕙᒃᖢᓂ ᐊᕿᒡᒋᕐᔪᐊᓂᑦ ᐊᓯᖏᓐᓂᓪᓘᓐᓃᑦ ᑎᖕᒥᐊᓂᑦ ᐃᓄᖕᓂᑦ ᐱᕈᖅᓴᔭᐅᓲᓂᑦ ᓂᕿᒋᓂᐊᕐᓗᒋᑦ. 
 
ᓄᓇᕗᒻᒥᐅᑦ ᐊᖑᓇᓱᒃᐸᒃᑐᑦ ᖁᐊᖅᓵᕐᓇᖅᑐᒦᑉᐹᑦ ᑕᒪᑐᒧᖓ ᑎᖕᒥᐊᓄᑦ ᖃᓂᒪᓐᓇᖅᑐᒨᑦ? 
ᐊᖑᓇᓱᒃᑏᑦ ᒫᓐᓇᒃᑯᑦ ᖁᐊᖅᓵᕐᓇᖅᑐᒦᙱᓚᑦ ᐊᐃᑦᑐᕐᓗᒃᑕᐅᔭᕆᐊᒃᓴᖅ H5N1-ᒧᑦ ᖃᓂᒪᓐᓇᒧᑦ ᑎᖕᒥᐊᑦ 
ᖃᓂᒻᒪᖅᑖᕆᕙᒃᑕᖓᓄᑦ ᓲᖃᐃᒻᒪ ᑖᓐᓇ ᖃᓂᒪᓐᓇᖅ ᓇᓂᔭᐅᓚᐅᖅᓯᒪᙱᑦᑐᖅ ᓄᓇᕗᒻᒥᐅᑦ 
ᑎᖕᒥᐊᖁᑎᖏᓐᓂ. ᑭᓯᐊᓂᑦᑕᐅᖅ ᐊᖑᓇᓱᒃᑏᑦ ᐊᑐᐃᓐᓇᐅᔭᓪᓗᐊᕆᕗᑦ ᓴᓗᒪᓇᓱᒍᓐᓇᕐᓂᕐᒥᒃ 
ᐅᔾᔨᖅᓱᑦᑎᐊᕐᓗᑎᒡᓗ ᑎᒍᓇᓕᕌᖓᒥᒃ ᐋᒃᑐᐃᓕᕌᖓᒥᒡᓘᓐᓃᑦ ᑎᖕᒥᐊᓂᒃ. ᑎᖕᒥᐊᑦ ᖃᓂᒪᓂᖃᕈᓐᓇᖅᑐᑦ 
ᐊᓯᐊᓂ ᑎᖕᒥᐊᑦ ᖃᓂᒪᓂᕆᕙᒃᑕᖏᓐᓂᒃ ᑕᒪᒃᑯᐊᓗ ᐃᓄᖕᓂᒃ ᐊᐃᑦᑐᕐᓗᒃᓯᑐᐃᓐᓇᕆᐊᖃᖅᖢᑎᒃ ᐃᓄᖕᓂᒃ, 
ᓲᕐᓗ ᐅᓇ. salmonella-ᖑᓂᕋᖅᑕᐅᔪᖅ. 

ᐃᓄᐃᑦ ᓂᕿᓪᓚᑦᑖᓂᒃ ᓂᕆᕙᒃᑐᑦ ᖁᐊᖅᓵᕐᓇᖅᑐᒦᑉᐹᑦ ᑕᒪᑐᒧᖓ ᑎᖕᒥᐊᑦ ᖃᓂᒪᓂᕆᕙᒃᑕᖓᓅᑦ? 
ᓂᕆᕙᒡᓗᓂ ᓂᕿᓪᓚᑦᑖᓂᒃ ᐱᒻᒪᕆᐊᓘᕗᖅ ᐃᓅᓯᑦᑎᐊᕆᖕᓂᕐᒧᑦ ᖃᓄᐃᙱᑦᑎᐊᕐᓗᓂ. ᐃᓄᐃᑦ 
ᖃᓂᒻᒪᓯᖅᑖᕈᓐᓇᙱᓚᑦ ᑎᖕᒥᐊᑦ ᖃᓂᒪᓂᕆᕙᒃᑕᖓᓂᒃ ᓂᕆᒍᑎᒃ ᐆᓯᒪᔪᒥᒃ ᑎᖕᒥᐊᓂᙶᖅᑐᓂᒃ 
(ᓂᕿᐊᓂᒃ ᒪᓐᓂᖏᓐᓂᒡᓗ). ᐆᖦᖢᒋᑦ ᑐᖁᑎᕆᕙᒃᑐᖅ ᑕᒪᐃᓐᓂᒃ ᖁᐱᕐᕈᖏᓐᓂᒃ. 
 
ᖃᓄᐃᓕᐅᕈᓐᓇᖅᐸᑦ ᓄᓇᕗᒻᒥᐅᑦ ᐊᐃᑦᑐᕐᓗᑦᑕᐅᑦᑕᐃᓕᒪᔪᒪᒍᑎᒃ ᑎᖕᒥᐊᑦ ᖃᓂᒪᓂᕆᕙᒃᑕᖓᓄᑦ? 

 ᐊᒃᑐᖅᓯᑦᑕᐃᓕᒪᕙᒡᓗᑎᒃ ᓂᕆᑦᑕᐃᓕᒪᕙᒡᓗᑎᒡᓗ ᖃᓂᒪᔪᓂᒃ ᑎᖕᒥᐊᓂᒃ ᓂᕐᔪᑎᓂᒡᓗ. 

 ᐊᒡᒐᑎᑦ ᐃᕐᒥᑦᑎᐊᖅᐸᒡᓗᒋᑦ ᒪᓐᓂᒃᑖᓪᓚᓚᐅᕐᓗᑎᑦ ᓂᕐᔪᑎᓕᕆᐊᓪᓚᓚᐅᕐᓗᑎᓪᓘᓐᓃᑦ. 

 ᐃᕐᒥᒃᐸᒡᓗᒋᑦ ᑕᒪᕐᒥᑦᑎᐊᖅ ᓴᕖᑦ, ᐊᑐᖅᑕᐅᔪᕕᓃᑦ ᖄᖏᓪᓗ ᐊᒃᑐᖅᑕᐅᔪᕖᓃᑦ ᑎᖕᒥᐊᓄᑦ 
ᐊᖑᔭᐅᔪᓄᑦ ᐃᕐᒥᐅᑎᒧᑦ ᐅᕝᕙᓘᓐᓃᑦ ᖁᐱᕐᕈᓂᒃ ᑐᖁᓴᐃᓐᓇᖅᑐᒧᑦ ᐊᑐᐊᓂᒃᑳᖓᑕ. 

 

 ᐆᑉᐸᒡᓗᒋᑦ ᑎᖕᒥᐊᑦ ᓂᕿᖏᑦ ᑭᓯᐊᓂ ᐃᔅᓯᖏᑦ ᑲᑭᐊᒃᓯᑉᐸᑕ ᓂᕿᐊᓗ ᐊᐅᐸᔪᒍᓐᓃᖅᐸᑦ 
ᓇᐅᒃᑯᑐᐃᓐᓇᖅ.  

 ᐆᑉᐸᒡᓗᒋᑦ ᑎᖕᒥᐊᑦ ᒪᓐᓂᖏᑦ ᑖᓐᓇ ᖁᖅᓱᕐᓂᖓ ᑭᓯᐊᓂ ᑯᕕᔭᒃᑐᓐᓃᖅᐸᑦ. 

 ᓂᕆᑦᑕᐃᓕᓗᑎᑦ, ᐃᒥᖅᑕᐃᓕᓗᑎᑦ, ᓱᐴᖅᑐᖅᑕᐃᓕᓗᑎᓪᓘᓐᓃᑦ ᑎᖕᒥᐊᓂᒃ ᓂᕐᔪᑎᓂᒡᓘᓐᓃᑦ 
ᑎᒍᓇᑲᑕᑦᑎᓪᓗᑎᑦ – ᓇᖕᒥᓂᖅ ᐊᐃᑦᑐᕐᓗᒃᑎᑦᑐᒪᙱᓚᑎᑦ ᖁᐱᕆᑎᓪᓗᑎᑦ ᐊᒡᒐᖕᓂᑦ ᖃᓂᕐᓄᐊᕐᓗᒍ 
ᐃᔨᖕᓄᓪᓘᓐᓃᑦ. 

 ᐊᑐᕋᓱᒃᐸᒡᓗᑎᑦ ᐅᔅᓯᒃᑑᖕᓂᒃ ᐊᒡᒑᖕᓂᒃ ᐃᒋᑦᑕᕆᐊᓖᖕᓂᒡᓘᓐᓃᑦ ᐊᒡᒑᖕᓂᒃ ᑎᒍᓇᓕᕌᖓᕕᑦ 
ᐋᒃᑐᐃᓕᕌᖓᕕᓪᓘᓐᓃᑦ ᓂᕐᔪᑎᓂᒃ ᒪᓐᓂᒃᑕᓕᕌᖓᕕᓪᓘᓐᓃᑦ. ᐃᕐᒥᓪᓗᐊᖅᐹᒃᑭᒃ ᑖᒃᑯᐊ ᐃᔅᓴᒃᑕᙱᑦᑑᒃ 
ᐊᒡᒑᒃ ᐃᕐᒥᑦᑎᐊᕐᓗᒋᒡᓗ ᐊᑐᐊᓂᒃᑳᖓᕕᒋᒃ. ᐅᓕᑎᓪᓗᒋᑦ ᐃᒋᑦᑕᕆᐊᓖᒃ ᐊᒡᒑᒃ 
ᐊᒃᑕᑰᓯᕝᕕᖕᒧᐊᑦᑎᐊᕐᓗᒋᒡᓗ.  

 
ᖃᓄᕐᓕ ᐋᓐᓂᐊᕕᖕᒥᐅᑦ ᐃᑲᔪᕈᓐᓇᖅᐸᑦ? 

 ᐊᐱᕆᔪᓐᓇᖅᑐᑎᑦ ᐊᑭᖃᙱᑦᑐᓂᒃ ᐃᔅᓴᒃᑕᙱᑦᑐᓂᒃ ᐊᒡᒑᖅᑖᕈᒪᓗᑎᑦ ᖁᐊᖅᓵᕐᓇᙱᑦᑐᒃᑯᑦ 
ᑎᒍᓯᖃᑦᑕᕈᓐᓇᕐᓂᐊᕋᕕᑦ ᑎᖕᒥᐊᓂᑦ ᒪᓐᓂᖕᓂᒡᓘᓐᓃᑦ ᐱᓇᔪᒃᐸᒃᑕᖕᓂᒃ. 

 ᐊᐱᕆᔪᓐᓇᖅᑐᑎᑦ ᖃᓂᒪᓐᓇᙱᑦᑐᒧᑦ ᑲᐱᔭᐅᔪᒪᓗᑎᑦ. ᖁᐊᖅᓵᕐᓇᖅᑐᒦᑦᑐᓐᓇᕐᓂᕆᔭᐃᑦ ᐃᓄᐃᑦ 
ᖃᓂᒪᓂᕆᕙᒃᑕᖏᓐᓄᑦ ᖁᑦᑎᖕᓂᖅᓴᐅᕗᖅ ᖁᐊᖅᓵᕐᓇᖅᑐᒦᑦᑐᓐᓇᕐᓂᕆᔭᓐᓂᑦ ᑎᖕᒥᐊᑦ 
ᖃᓂᒪᓐᓇᕐᓂᕆᔭᖓᓄᑦ.  

 
ᖃᓄᕐᓕ ᐆᒪᔪᕐᓂᐊᑎᖁᑎᒐ ᐃᑲᔪᕈᓐᓇᖅᐸ? 

 ᐅᖃᐅᓯᕆᑲᐅᑎᒋᓪᓗᐊᖅᐸᑎᑦ ᐆᒪᔪᕐᓂᐊᖅᑎᖁᑎᔅᓯᓐᓄᑦ ᑐᖁᖓᔪᑦ ᑎᖕᒥᐊᕕᓂᖅᓯᐊᕆᔭᑎᑦ ᓄᓇᒥ 
ᓇᓂᔭᑎᑦ.  

 ᐊᐱᕆᔪᓐᓇᕐᒥᔪᑎᑦ ᑐᓴᒃᑲᓐᓂᖅᑕᖃᕈᒪᓗᑎᑦ ᖃᓄᖅ ᑎᖕᒥᐊᑦ ᖃᓂᒪᓂᕆᕙᒃᑕᖏᑦ ᐊᒃᑐᖅᓯᕙᖕᒪᖔᑕ 
ᓂᕐᔪᑎᓂᒃ. 

 
ᑐᓴᖅᑕᖃᒃᑲᓐᓂᕈᒪᒍᕕᑦ ᑎᖕᒥᐊᑦ ᖃᓂᒪᓂᕆᕙᒃᑕᖏᓐᓄᑦ, ᑕᑯᔭᖅᑐᕐᓗᒍ ᐅᓇ, www.influenza.gc.ca 
 
 
ᓴᖅᑭᑎᑕᐅᔪᖅ ᐅᑯᓄᖓ:  
ᑎᑎᕋᕐᕕᒋᔭᖓᓂᑦ ᐋᓐᓂᐊᖃᕐᓇᙱᑦᑐᓕᕆᔨᓪᓗᐊᑕᐅᑉ 
ᒪᐃ 15, 2006-ᖑᑎᓪᓗᒍ 

